
Ekselenca e Juaj, Kryetar Cërvenkovski, i nderuar Kryetar i Kuvendit Jordanovski, Ekselenca 
e Juaj, Ministre e punëve të jashtme Mitreva, dhe Ministra të tjerë të pranishëm, i nderuar 
Kryetar i Gjykatës supreme Iliev, Gjeneral Uiliams, Ekselenca anëtarë të trupit diplomatik, 
Prefekt Alarova, prefektë tjerë të pranishëm, të nderuar përfaqësues të bashkësive fetare, 
përfaqësues të lartë të 'Kellogg Brown and Root Services' mysafirë të nderuar, zonja dhe 
zotërinj,  

Mirëdita dhe mirë se vini! 

Sot jemi duke e shënuar fillimin e punëve ndërtimore të ambasadës së re të Shteteve të 
Bashkuara të Amerikës në Republikën e Maqedonisë.  

Kjo është ditë ngacmuese dhe e rëndësishme për të gjithë ne. Dëshiroj t'u falënderoj të 
gjithëve për praninë tuaj në këtë pasdite të pranverës së hershme.  

Pranvera është stina e fillimeve dhe zhvillimeve të reja. Për këtë arsye, dita e sotme e 22 
marsit, është ditë e qëlluar për fillimin zyrtar të punëve të ndërtimit të ambasadës së re 
amerikane në Shkup.  

Sot, ambasada e re amerikane në Shkup po ndërmerr një hap gjigant në zhvillimin e saj, duke 
lëvizur nga vizioni në realitet. Gjatë dy viteve të ardhshme do të formësohet një objekt 
bashkëkohor, i projektuar bukur dhe i ndërtuar mirë. Hapësira rrethuese e ambasadës do të jetë 
e lulëzuar, e plotë me drunj, hije dhe rrugica për këmbësorë, me çka do të zbukurohet hapësira 
e cila tashmë është tejet mbresëlënëse, si që mund ta shohim edhe vetë.  

Ambasada e re amerikane në Shkup do të jetë një vend i mirë për punë. Ajo do të sigurojë 
hapësirë të gjërë dhe atraktive në të cilën do të kryhen punë nga të cilat do të përfitojnë 
shtetasit e të dy shteteve. Brenda mureve të ambasadës do të punohet për përkrahjen e 
zhvillimit të ekonomisë maqedonase, ndihmën e bizneseve për të qenë më konkurrent, dhe 
përmirësimin e klimës së investimeve. Ambasada e re do t'i kryejë edhe aktivitetet e 
ndërmarrura në partneritet me kolegët tanë nga Maqedonia, me qëllim të përforcimit të 
institucioneve gjyqësore dhe të zbatimit të ligjit, dhe dhënies së ndihmës në trajtimin e 
problemit të korrupsionit, krimit të organizuar dhe trafikimit të njerëzve. Do të kemi programe 
të cilat do të na mundësojnë të reagojmë në mënyrë efektive ndaj emergjencave të llojit të 
terrorizmit ose katastrofave natyrore, dhe programe të cilat do ta përforcojnë stabilitetin dhe 
sigurinë rajonale.  

Ambasada e re amerikane në Shkup do të jetë një vend i mirë për vizitë. Njerëzit nga tërë 
Maqedonia do të vijnë në ambasadë për arsye të ndryshme - disa do të vijnë për arsye afariste, 
çështje arsimore, pjesëmarrje në programe të ndryshme trajnuese, ose për të udhëtuar në 
Shtetet e Bashkuara si turist. Të tjerët do ta vizitojnë ambasadën për të diskutuar mbi çështjet 
tregtare, politike, të institucioneve demokratike, integrimit në NATO, arsimit, kulturës, 
gazetarisë, dhe shumë tjera. Shtetasit amerikanë në Maqedoni do të vijnë për ndihmë sipas 
nevojës, dhe për të mësuar më tepër për Maqedoninë dhe mundësitë profesionale të cilat i 
ofron ajo. Pa dallim se a punojnë në kabinetin e Ambasadorit, seksionin konsular, USAID ose 



ndonjë pjesë tjetër të Përfaqësisë amerikane në Maqedoni, vitizuesit do të gjejnë vend të 
këndshëm për punë, dhe mikpritje të përzemërt. Përveç kësaj, ambasada jonë e re do të jetë e 
arritshme për njerëzit me paaftësi fizike, të pamurit dhe të tjera.  

Ambasada e re amerikane në Shkup do të jetë fqinj i mirë. Ajo do t'i sjellë energji dhe 
aktivitete të reja lagjes së Gradishtes. Ne shpresojmë se do t'i inkurajojmë ndërmarrjet private 
dhe zhvillimin e veprimtarive afariste, restoraneve dhe bizneseve tjera të cilat do t'i plotësojnë 
nevojat e nëpunësve dhe vizitorëve të ambasadës. Ambasada e re mund të jetë urë mes dy 
anëve të lumit Vardar, dhe të tërheqë më tepër njerëz në këtë anë të kryeqytetit.  

Në këtë lagje jetojnë dhe punojnë njerëz të cilët i përkasin bashkësive të ndryshme. Në afërsi 
gjenden vende me interes fetar dhe kulturor, të cilat e prezentojnë shumëllojshmërinë e bukur 
të Republikës së Maqedonisë. Ne presim që të njihemi më mirë me fqinjtë tanë, dhe do ta 
japim maksimumin për dhënien e kontributit pozitiv në cilësinë e jetës në këtë vendbanim.  

Dëshiroj t'i shpreh mirënjohje disa personave dhe organizatave. Secili prej tyre ka kontribuar 
në mënyrë të rëndësishme për ta mundësuar shënimin e punëve të ndërtimit të ambasadës së re 
amerikane në Shkup:  

- Së pari, Gjeneral-majorit Charles E. Williams, drejtor dhe kryeshef i operacioneve të Byrosë 
për operacionet ndërtimore tejoqeanike të Departamentit të Shtetit. Gjenerali Williams është 
një prej menaxherëve më të mirë profesionalë të shtetit tonë për inxhinieri dhe ndërtimtari. Ai 
së bashku me anëtarët e ekipit të tij të Byrosë, ka dhënë kontribut të madh në menaxhimin dhe 
udhëheqjen e planifikimit, sigurimit të resurseve, dhe bashkimit të shumë pjesëve të këtij 
projekti kompleks. Ne jemi krenarë që Gjenerali Williams është sot këtu, për të marrur pjesë 
në ceremoninë fillimit të punëve ndërtimore, dhe për t'i takuar partnerët tanë në Maqedoni.   

- Më pas, më lejoni t'i falënderoj të gjithëve në Shkup të cilët kanë dhënë kontribut të madh 
për këtë projekt. Meqë koha nuk mjafton për t'i cekur të gjithë, do t'i përmend vetëm ata të 
cilët kanë pasur role më të rëndësishme: paraardhësi im Ambasadori Batler, i cili e ka filluar 
projektin, Ministri i nderuar i Transportit dhe lidhjeve Z. Mehazi, dhe Z. Kadriu nga Ministria 
e tij, Ministri i nderuar i Kulturës Z. Stefanovski, dhe Z. Taneski nga Ministria e tij, Kryetarja 
e Komunës Qendër Znj. Alarova, dhe Z. Farmakovski nga kabineti i Kryeministrit. Dëshiroj t'i 
falënderoj edhe dy anëtarët e ekipit të ambasadës tonë - Znj. Solberg, Këshilltares për 
menaxhim dhe Z. Temov nga Zyra për shërbime të përgjithshme. Pa përkushtimin, insistimin 
dhe energjinë tuaj në këtë projekt, ngjarja të cilën e shënojmë sot nuk do të kishte qenë e 
mundshme.   

Në fund dëshiroj t'i falënderoj 'Kellogg Brown and Root Services' të përfaqësuar nga Z. 
Graves, Zv/Kryetar për projektim dhe ndërtim, Z. Walker, Kryeshef i lartë i projektit,  Z. 
Ziegenfuss, Drejtor i projektit të Byrosë dhe ndërmarrjes 'Beton' të përfaqësuar nga Z. 
Janakievski, Drejtor gjeneral dhe Kryetar i Bordit të drejtorëve.  

Ambasada amerikane e cila do të gjendet në Gradishte do të jetë simbol i fuqishëm dhe i 
dukshëm i partneritetit ekzistues mes Shteteve të Bashkuara të Amerikës dhe Republikës së 
Maqedonisë, do të jetë simbol i miqësisë, partneritetit tonë dhe vlerave të përbashkëta 
demokratike. Ambasada e re është investimi kryesor i Shteteve të Bashkuara në këtë shtet, 
dhe në të njëjtën kohë është shprehje e bindshmërisë në ardhmërinë e Republikës së 
Maqedonisë si shtet i pavarur, stabil dhe multietnik.  

Kam privilegjin të jem Ambasadore e Shteteve të Bashkuara në Maqedoni në fillimin e punëve 
ndërtimore të ambasadës amerikane. Mbetem me pritje që do ta vizitoj këtë vend edhe shumë 
herë të tjera, për ta parë përparimin e kësaj vlere të re të shtuar për Komunën e Qendrës, 
Qytetit të Shkupit, Republikës së Maqedonisë, dhe partneritetit tonë në kohën aktuale dhe të 
ardhmen. Me vazhdimin e punës së përbashkët, ne mund të ndërtojmë një ambasadë të re 
dhe të mirë, dhe një marrëdhënie edhe më të fortë mes shteteve dhe popujve tonë.  

 


